
	1. ՀՀ ֆինանսների նախարարություն

	1. «31003. ՀՀ պետական եկամուտների կոմիտեի շենքային ապահովվածության բարելավում» միջոցառման գծով Նախագծով առաջարկվում է վերաբաշխվող միջոցներից շուրջ 167.4 մլն դրամը հատկացնել Կոմիտեի Արևելյան մաքսատուն-վարչության Բագրատաշենի մաքսային կետի ենթակառուցվածքների վերակառուցման (4.4 մլն դրամ) և Երևան քաղաքի արտաքին տնտեսական գործունեության (ԱՏԳ) կենտրոնի կառուցման աշխատանքների նախագծանախահաշվային փաստաթղթերի ձեռքբերմանը (145.0 մլն դրամ), ինչպես նաև հիշյալ կենտրոնի կառուցման համար նախատեսված հողատարածքի երկրաբանական հետազոտության ծառայությունների (18.0 մլն դրամ) ձեռքբերման համար:
Նշվածով պայմանավորված հայտնում ենք, որ Նախագծին կից բացակայում է երկրաբանական հետազոտության ծառայությունների 18.0 մլն դրամ ֆինանսական գնահատականի հաշվարկային հիմնավորումը և (կամ) առնվազն 3 մասնագիտացված կազմակերպությունների կողմից ծառայությունների մատուցման գնային առաջարկների վերաբերյալ տեղեկատվությունը:
Ինչ վերաբերում է ԱՏԳ կենտրոնի կառուցման աշխատանքների նախագծանախահաշվային փաստաթղթերի ձեռքբերմանը, ապա առաջարկում ենք դրան անդրադառնալ այդ նպատակով նախատեսված հողատարածքի ամրացման (Նախագիծը դեռևս գտնվում է շահագրգիռ մարմինների կողմից դիրքորոշումների ներկայացման փուլում) և վերջինիս երկրաբանական հետազոտության ծառայությունների ձեռքբերման գործընթացների արդյունքներով:
Միաժամանակ առաջարկում ենք ներկայացնել նախատեսվող ներդրումների, մասնավորապես ԱՏԳ կենտրոնի կառուցման գծով ծախս/օգուտ վերլուծության արդյունքները։
	Երևան քաղաքի արտաքին տնտեսական գործունեության (այսուհետ՝ ԱՏԳ) կենտրոնի կառուցման աշխատանքների համար նախատեսված հողատարածքի երկրաբանական հետազոտության ծառայությունների (18.0 մլն դրամ) ձեռքբերման համար կազմված խոշորացված հաշվարկը ներառվել է Նախագծի փաթեթում:
Ինչ վերաբերում է ԱՏԳ կենտրոնի կառուցման աշխատանքների նախագծանախահաշվային փաստաթղթերի ձեռքբերմանը, ապա ՀՀ պետական եկամուտների կոմիտեի (այսուհետ՝ Կոմիտե) զարգացման և վարչարարության բարելավման ռազմավարական ծրագրով սահմանված միջոցառումներով նախատեսված է գործընթացը կազմակերպել 2022 թվականին։
Հաշվի առնելով ԱՏԳ կենտրոնի տրանսպորտային միջոցների ինտենսիվ հոսքը /միջին հաշվով՝ օրական մոտ 400 բեռնատար/ նպատակարահարմար է այն տեղակայել Երևան քաղաքի մերձակայքում՝ ապահովելով տրանսպորտային միջոցների տեղաշարժը քաղաքը շրջանցող ավտոճանապարհներով։ Հաշվի առնելով ԱՏԳ կենտրոնի գործառույթները՝ պահանջվող հողամասի չափը կազմում է 20 հա։  Նմանատիպ հնարավորություն ունեցող հողամասի ընտրության համար կատարվել են մանրակրկիտ ուսումնասիրություններ, քննարկվել են մի շարք տարբերակներ, որոնք հիմնականում ապահովել են վերոհիշյալ պայմանները, սակայն հանդիսացել են ֆիզիկական կամ իրավաբանական անձանց սեփականությունը, որոնց շուկայական արժեքը 1 քմ-ի համար տատանվում է 15-40 $-ի սահմաններում։ Անհրաժեշտ չափի հողամասի ձեռքբերման համար պետական միջոցներից կպահանջվի ծախսել մոտ 1.5- 3.9 մլրդ դրամ գումար։
Հաշվի առնելով վերոհիշյալը, Կոմիտեի մասնագիտական խումբը ԱՏԳ կենտրոնի կառուցման համար ընտրել է ՀՀ պաշտպանության նախարարության հաշվեկշռում գտնվող  ՀՀ Կոտայքի մարզի, Պռոշյան համայնքի Գ․ Չաուշի խճուղի թիվ 5 հասցեում գտնվող տարածքը, որը գտնվում է հյուսիս-հարավ միջպետական  ճանապարհի եզրին։ Տարածքի դիրքը թույլ է տալիս տրանսպորտային միջոցների մուտքը բոլոր ուղղություններով ապահովել՝ շրջանցելով Երևան քաղաքը՝ Բավրայի մաքսակետից Մ1 միջպետական ճանապարհով, Բագրատաշենի և Գոգովան-Պրիվոլնոյեի մաքսակետերից Մ6, Մ4, Մ7 միջպետական, Հ6  հանրապետական և Մեղրիի մաքսակետից Մ2 միջպետական նշանակության ճանապարհներով։ 
Երկրաբանական հետազոտության արդյունքներն օգտագործվելու են նախագծման փուլում՝ շենքերի տեղակայման կոնստրուկտիվ լուծումների նպատակով։ Տարածքի մակերեսը կազմում է 19․1 հա, ինչը հնարավորություն է տալիս ապահովել ԱՏԳ կենտրոնի գործառույթների իրականացման համար անհրաժեշտ բոլոր պայմանները։

	2. Նախագծով առաջարկվում է վերաբաշխել «31004. ՀՀ պետական եկամուտների կոմիտեի շենքային պայմանների բարելավում» միջոցառման շրջանակներում Գավառ և Արտաշատ քաղաքներում առկա Կոմիտեի վարչական շենքերի վերանորոգման աշխատանքների համար նախատեսված շուրջ 173.2 մլն դրամը: 
Նախագծի տեղեկանք հիմնավորման մեջ նշվում է, որ վերացել են հիշյալ օբյեկտների վերանորոգման աշխատանքների անհրաժեշտությունը: Ընդ որում, Գավառի վարչական շենքում՝ իսպառ, քանի որ հարկային տեսչություն-վարչության օպտիմալացման արդյունքում վարչական շենքի տարածքն ամբողջությամբ չի օգտագործվում, իսկ Արտաշատի վարչական շենքի վերանորոգման անհրաժեշտությունը կքննարկվի հետագայում՝ նախատեսված օպտիմալացման արդյունքներով: 
Նշվածով պայմանավորված հայտնում ենք, որ նշված օբյեկտների շենքային պայմանների բարելավման անհրաժեշտությունը հիմնավորվել է 2022-2024 թվականների բյուջետային գործընթացի քննարկումների բոլոր փուլերում: Բացի այդ, դրանց վերանորոգման նախագծանախահաշվային փաստաթղթերի փորձագիտական դրական եզրակացությունները ձեռք են բերվել 2019 թվականին, հետևաբար դրանց գործողության ժամկետը կլրանա 2022 թվականին: Նշվածը կարևորվում է նաև այն հանգամանքով, որ հիմնավորմամբ բացահայտված չէ, արդյոք Գավառի շենքի մի մասը հետագայում կունենա վերանորոգման անհրաժեշտություն: 
Նկատի ունենալով վերոշարադրյալը և հաշվի առնելով, որ ՀՀ պետական բյուջեի արդյունավետ կատարման գործում առանցքային նշանակություն ունի բյուջետային գործընթացների շրջանակներում աշխատանքների համար անհրաժեշտ միջոցների ճիշտ, հասցեական պլանավորումն ու արդյունավետ օգտագործումը, հետևաբար հիմնավորման անհրաժեշտություն ունի այն հանգամանքը, թե երբ են վերացել հիշյալ վարչական շենքերի վերանորոգման անհրաժեշտությունը:
	Գավառ և Արտաշատ քաղաքներում առկա Կոմիտեի վարչական շենքերի վերանորոգման աշխատանքների հետ կապված հայտնում ենք հետևյալը՝
Կոմիտեում իրականացվող կառուցվածքային բարեփոխումների արդյունքում Կոմիտեի հարկ վճարողների ընթացիկ հսկողության հարկային տեսչություն-վարչությունն օպտիմալացվել է, ինչի արդյունքում Գավառ քաղաքի Հերոս քաղաք Նովոռոսիյսկի թիվ 4 հասցեի վարչական շենքը տեսչության կողմից ամբողջությամբ չի օգտագործվում: Վարչական շենքը հարակից է Գավառի համայնքապետարանի վարչական շենքին: ՀՀ տարածքային կառավարման և ենթակառուցվածքների նախարարությունը դիմել է ՀՀ վարչապետի աշխատակազմ՝ Կոմիտեի վարչական շենքի մի հատվածը համայնքապետարանին օտարելու առաջարկով: Կոմիտեն տվել է իր համաձայնությունը և ներկա պահին օտարման գործընթացը ընթացքի մեջ է: 
Հաշվի առնելով վերոհիշյալը, Գավառ քաղաքի Հերոս քաղաք Նովոռոսիյսկի թիվ 4 հասցեի վարչական շենքի վերանորոգման աշխատանքների իրականացումը ներկայումս նպատակահարմար չի համարվում:
Քանի որ կառուցվածքային բարեփոխումների գործընթացը ընթացքի մեջ է, ապա Կոմիտեն նպատակահարմար է գտնում նաև Արտաշատի վարչական շենքի հիմնանորոգման աշխատանքների անհրաժեշտությանն  անդրադառնալ վերը նշված բարեփոխումների ավարտից հետո:   

	3. Նախագծի 2-րդ կետով նախատեսվում է ՀՀ պետական եկամուտների կոմիտեի կարիքների համար 2021-2022 թվականներին կազմակերպված գնման գործընթացների նկատմամբ չկիրառել ՀՀ կառավարության 2017 թվականի մայիսի 4-ի N 526-Ն որոշման N 1 հավելվածի 19-րդ կետի 2-րդ ենթակետի պահանջները: Սակայն նախագծի փաթեթով ներկայացված չեն հիմնավորումներ հիշյալ բացառության կիրառման անհրաժեշտության վերաբերյալ:	
Ելնելով վերոգրյալից առաջարկում ենք խմբագրել նախագիծը և հանել նախագծի 2-րդ կետը:
	Կոմիտեի կողմից ս.թ. ապրիլի 19-ին N 01/18-3/26816-2022 գրություն է ուղարկվել ՀՀ քաղաքաշինության կոմիտե՝ նախագծման աշխատանքների գնման գործընթացը 2022թ. ընթացքում կազմակերպելու և նախագծային փաստաթղթերը կազմելու հնարավորության վերաբերյալ: ՀՀ քաղաքաշինության կոմիտեի կողմից ստացված պատասխանը լրացուցիչ կներկայացվի:

	4. Նկատի ունենալով, որ Նախագծի N 8 հավելվածի գնումների պլանում ներառված 72261110/8 «ծրագրային ապահովման մշակման ծառայություններ» ԳՄԱ կոդով գնման առարկան մուտքագրված է ՀՀ պետական եկամուտների կոմիտեի 2021թ. գնումների պլանում, ուստի հնարավոր չէ 2022թ. վերոնշյալ առարկայի շրջանակներում նախատեսել ֆինանսական միջոցների հատկացում: Հաշվի առնելով վերոգրյալը, առաջարկում ենք հիշյալ գնման առարկայի համար ֆինանսական միջոցները 2022թ. գնումների պլանում նախատեսել նոր ԳՄԱ կոդով և պայմանագիրը էլեկտրոնային գնումների համակարգ մուտքագրել թղթային տարբերակով (թղթային բաց մրցույթ):  
	Ընդունվել է
Հաշվի առնելով PPCM էլեկտրոնային համակարգի տեխնիկական առանձնահատկությունները՝ 2021 թվականին գնումների պլանում ներառված ԳՄԱ միջանցիկ կոդը չի տեղափոխվում 2022 թվական:

	5. Առաջարկում ենք Նախագծի հաստատմանը զուգահեռ նախաձեռնել գնումների պլանում ներառված 72261110 «ծրագրային ապահովման մշակման ծառայություններ», 71241200 «նախագծերի պատրաստում, ծախսերի գնահատում» և 71351230 «երկրաբանական հետազոտական ծառայություններ» ԳՄԱ կոդերով առարկաների գնման մրցակցային եղանակով ձեռքբերման ընթացակարգեր՝ «Գնումների մասին» ՀՀ օրենքի 15-րդ հոդվածի 6-րդ մասի 2-րդ կետի կիրառմամբ:
	Չի ընդունվել
Նախագծում նշված գնման առարկաների գնման ընթացակարգերի ձևը ընտրված է մրցակցային կարգով: 

	6. Միաժամանակ հայտնում ենք, որ անհրաժեշտ է լրացնել գնումների պալնում ներառված 45611300/1 «այլ շենքերի, շինությունների հիմնանորոգում», 45611300/2 «այլ շենքերի, շինությունների հիմնանորոգում», 71351540/1 «տեխնիկական հսկողության ծառայություններ», 71351540/2 «տեխնիկական հսկողության ծառայություններ», 98111140/1 «հեղինակային հսկողության ծառայություններ» և 98111140/2 «հեղինակային հսկողության ծառայություններ» ԳՄԱ կոդերով գնման առարկաների տողերի «Միավորի գինը» և «Քանակը» սյունակները:	
	Ընդունվել է


	2. ՀՀ քաղաքաշինության կոմիտե
	25.04.22թ.

	
	N 01/27.3/3945-2022

	   ՀՀ պետական եկամուտների կոմիտեի կարիքների համար Երևան քաղաքում արտաքին տնտեսական գործունեության մասնակիցների սպասարկման (ԱՏԳ) կենտրոնի կառուցման նախագծանախահաշվային փաստաթղթերի մշակման աշխատանքները ՀՀ քաղաքաշինության կոմիտեի (այսուհետ՝ Կոմիտե) պատվիրատվությամբ իրականացնելու վերաբերյալ հայտնում ենք, որ Կոմիտեի կողմից իրականացվող մեծածավալ քաղաքաշինական ծրագրերով ծանրաբեռնված լինելու հանգամանքով պայմանավորված՝ նշված օբյեկտի նախագծանախահաշվային փաստաթղթերի ձեռքբերման գնման գործընթացին Կոմիտեն կարող է անդրադառնալ 2022 թվականի 4-րդ եռամսյակում։
	ՀՀ պետական եկամուտների կոմիտեի զարգացման և վարչարարության բարելավման ռազմավարական ծրագրով սահմանված միջոցառումներով նախատեսված է Երևան քաղաքում արտաքին տնտեսական գործունեության մասնակիցների սպասարկման (ԱՏԳ) կենտրոնի կառուցման աշխատանքներն սկսել 2023թ.: Ուստի, անհրաժեշտ է առնվազ 2022թ. ավարտել նախագծանախահաշվային փաստաթղթերի ձեռքբերման գործընթացը:
Ելնելով վերոգրյալից, Նախագծով առաջարկվում է ՀՀ պետական եկամուտների կոմիտեի կարիքների համար 2021-2022 թվականներին կազմակերպված գնման գործընթացների նկատմամբ չկիրառել ՀՀ կառավարության 2017 թվականի մայիսի 4-ի N 526-Ն որոշման N 1 հավելվածի 19-րդ կետի 2-րդ ենթակետի պահանջները:

	Նախագիծը քննարկվել է Ֆինանսատնտեսական նախարարական կոմիտեի ս.թ. ապրիլի 27-ի նիստին (Հարց N 11):
	Առաջարկությունների հիման վրա Նախագծում կատարվել են համապատասխան փոփոխություններ: Նախագծի լրամշակված տարբերակը ներկայացվել է ՀՀ վարչապետի աշխատակազմ:

